

ТАНИЛЦУУЛГА

Үндэсний баялгийн сангийн 2025 оны 
төсвийн тухай хуульд өөрчлөлт оруулах тухай

Америкийн Нэгдсэн Улс дэлхийн 180 орчим улсад импортын суурь тариф, 60 орчим улсад харилцан тарифын шинэ бодлогуудыг хэрэгжүүлсэн нь худалдааны дайны цар хүрээг богино хугацаанд эрчимтэй тэлэх нөхцөлийг бүрдүүлсэн бөгөөд энэхүү тодорхой бус байдал, өргөн цар хүрээтэй тарифын бодлогын нөлөөгөөр улс орнуудын эдийн засгийн идэвхжил саарч эхлээд байна. 

Үүнтэй холбоотойгоор түүхий эдийн хэрэглээгээр тэргүүлэгч, урд хөрш БНХАУ-ын эдийн засгийн идэвхжил саарч, улмаар үл хөдлөх хөрөнгийн зах зээлийн удаашралаас үүдэлтэй гангийн үйлдвэрлэл буурч байгаа нь тус улсын эдийн засгийн өсөлтийг 0.6-1.5 хувиар буурах, үйлдвэрлэл, үйлчилгээний салбарын 7.0 сая орчим ажлын байр цомхотголд орох эрсдэлийг бий болгож байна.

Манай Улсын экспортын гол гарц болох БНХАУ-ын Ганцмод боомт дээрх коксжих нүүрсний үнэ 2024 оны сүүлээс эхлэн аажмаар буурсан бөгөөд 2025 оны 5 сард 802 юаньд хүрч, өмнөх оноос 40.8 хувиар буураад байна. 

Тухайлбал, энэ оны нэгдүгээр сараас эхлэн БНХАУ-ын дотоодын олборлолт сэргэж, үйлдвэрлэл эрчимжсэн хэдий ч гангийн үйлдвэрүүд худалдан авалтаа танаснаар нийлүүлэлт эрэлтээс давж хоёрдугаар сарын сүүлээр коксжих нүүрсний үнэ 5 орчим хувиар буурсан. Мөн энэ оны тавдугаар сарын дунд үе хүртэл үнэ алгуур буурсаар 825 юаньд хүрсэн бол тавдугаар сарын дунд үеэс зургаадугаар сарын эхэн хүртэл коксжих нүүрсний үнэ ойролцоогоор 120 юаниар огцом буурсан үзүүлэлттэй байна.

Дээр дурдсан олон улсын геополитикийн нөхцөл байдал, худалдаа, эдийн засагт тулгарч буй тодорхойгүй нөхцөл байдлаас шалтгаалж урд хөрш БНХАУ-д эдийн засгийн өсөлт, гангийн хэрэглээ буурсан нь манай улсын экспортын гол нэр төрлийн бүтээгдэхүүн болох нүүрсний үнийн бууралт үргэлжилж улмаар төсвийн орлого бүрдүүлэлтэд сөргөөр нөлөөлөх суурь шалтгаан болж байна.

Экспортод гарч буй нүүрсний дундаж үнэ 2025 оны эхний 5 сарын байдлаар тонн тутамд 71.9 ам.долларт хэлбэлзсэн бөгөөд энэ нь өмнөх оны мөн үеэс 39.0 хувиар буюу 46.6 ам.доллароор буурсан үзүүлэлт болно. Нүүрсний үнэ ийнхүү буурснаас шалтгаалж манай улсын экспорт 2025 оны эхний 5 сарын байдлаар 5,424.6 сая ам.долларт хүрч өмнөх оны мөн үеэс 15.0 хувиар буюу 932.9 сая ам.доллароор буураад байгаа бөгөөд энэ нь ашигт малтмалын нөөц ашигласны төлбөрийн орлогын төсөөллийг гадаад зах зээл дэх үнэ ханшийн өөрчлөлттэй уялдуулан бууруулж тооцох шаардлагыг үүсгээд байна. 

Түүнчлэн, Монгол Улсын Их Хурлаас газрын хэвлийн байгалийн баялгийг Монгол Улсын иргэн бүрт тэгш, шударга хүртээх Үндсэн хуулийн зарчимд нийцүүлж Үндэсний баялгийн сангийн тухай хуулийг 2024 оны 04 дүгээр сарын 19-ний өдөр батлан хэрэгжүүлж байна.

Тус хуулиар баялгийн сан нь Ирээдүйн өв сан, Хуримтлалын сан, Хөгжлийн сан буюу төрөлжсөн 3 сангаас бүрдэх бөгөөд байгалийн баялгийн үр өгөөжийг ирээдүй хойч үедээ хүртээх зорилгоор ашигт малтмалын нөөц ашигласны төлбөрийн тодорхой хувийг Ирээдүйн өв санд хуримтлуулж, хөрөнгийн удирдлагыг хэрэгжүүлж байна.

Энэ хүрээнд Үндэсний баялгийн сангийн тухай хуулийн 7.1.1-д “Засгийн газраас төрөлжсөн сангийн хөрөнгийн удирдлагын бодлогыг батлах, нэгдсэн удирдлагаар хангах” гэж заасны дагуу Засгийн газрын 2025 оны 02 сарын 05-ны өдрийн “Үндэсний баялгийн сангийн хөрөнгийн удирдлагын бодлого батлах тухай” 72 дугаар тогтоол батлагдаж, Ирээдүйн өв сан, Хуримтлалын сангийн хөрөнгийг өсгөх, арвижуулах бодлогыг Норвегийн баялгийн сангийн хөрөнгийн удирдлагын зарчимтай нийцүүлэн тодорхойлж, улмаар хөрөнгө оруулалтын хэрэгслийг тусгайлан зааж өгсөн.

Дээр дурдсан үндэсний баялгийн сангийн төрөлжсөн сангийн хөрөнгийн удирдлагын бодлогын дагуу “Ирээдүйн өв сангийн хөрөнгөөс төв банканд гадаад валютаар хадгаламж байршуулах гэрээ”-г 2025 оны 03 сарын 07-ны өдөр Монголбанктай нэг жилийн хугацаатай байгуулж, Ирээдүйн өв сангийн 1,260.0 сая ам.долларын хөрөнгийг гадаад валютын нөөцөд дарамт үүсгэхгүй байх нөхцөлийг бүрдүүлэн Англи, Франц улсуудын төв банкнуудад дунджаар 4.39 хувийн хүүтэйгээр байршуулаад байна. Дээрх гэрээний дагуу эхний 90 хоногийн хадгаламжийн хүүгийн орлого болох 12.8 сая ам.доллар 2025 оны 06 дугаар сарын 12-ний өдөр сангийн дансанд төвлөрөөд байна. 
Үндэсний баялгийн сангийн 2025 оны төсвийн тухай хуульд өөрчлөлт оруулах тухай хуулийн төсөлд Ирээдүйн өв сангийн орлогын эх үүсвэрийг гадаад зах зээлийн нөхцөлтэй уялдуулж шинэчлэх, тус санд 2025 онд төвлөрөх хөрөнгө оруулалтын өгөөжийн орлогыг мөн тусгаад байна. Үүнд:
1 дүгээр зүйлд Үндэсний баялгийн санд 2025 оны төсвийн жилд төсвийн ерөнхийлөн захирагчийн төвлөрүүлэх орлогын хэмжээ, хуримтлуулах дүнгийн өөрчлөлтийг тусгасан ба тухайлбал, Үндэсний баялгийн санд 2025 оны төсвийн жилд төвлөрүүлэх орлогын шинэчилсэн хэмжээ болон төрлийг хүснэгтэд тусгасан.
2 дугаар зүйлд Монгол Улсын 2025 оны төсвийн тухай хуульд АМНАТ-ийн орлогыг бууруулсантай холбоотойгоор Ирээдүйн өв санд төвлөрөх орлогыг бууруулсан бөгөөд уг орлогын өөрчлөлтийн дагуу Үндэсний баялгийн сангийн 2025 оны төсвийн тухай хууль тогтоомжид оруулах өөрчлөлтийг тусгахаар боловсруулсан.
3 дугаар зүйлд хуулийн хэрэгжиж эхлэх хугацааг тусгасан.

